
NG Kerk in Namibië

Die Feldmuis sê...
Leef uit Jesus se opstanding ( Gehoorsaam aan God ( Sorgsaam naby mekaar ( Dien Namibië en Afrika 
’n Weeklikse kommunikasie uit die Sinodale Kantoor, Feldstraat 34, Windhoek

Jaargang 6 – Uitgawe 9/2009 – Woensdag 11 Maart 2009 – ngkn@iway.na
Staak asb versending van Feldmuis

	Julle sê...

Na aanleiding van die aankondiging van Sondag 8 Maart se Kameelboom-gesprek: Dit is presies waarom ons sulke swak gemeentes het wat op die ou end ook niks beteken vir die koninkryk nie. Jy kan nie kerk en koninkryk van mekaar los maak nie. Daar is geen ander manier vir die koninkryk om te kom as deur 'n groep van toegewyde dissipels nie. Dit is omdat ons gedink het ons kan elkeen op ons eie - los en apart van die ander  - 'n getuie wees van die koninkryk, dat ons op die ou einde sit waar ons sit. Met iets wat nie kerk is nie, maar wat ons kerk noem, besig met selfregverdigende aktiwiteite waarby God ten alle koste betrek moet word. – De Wet.



	Hulle verjaar...

· Jacob Schoeman (Kunene vir Christus): Saterdag 14 Maart; 067-313021; kunene@iway.na 

· Anita Davids (Walvisbaai): Woensdag 18 Maart; 064-202167; philipdavids@gmail.com  

	Neem kennis van nuwe adresse!

	Verlede week se kennisgewing van nuwe adresse het nog twee na vore laat kom. Dankie dat julle laat weet het!

	· Gobabis-Suidgemeente:
	Nuwe epos: ngsuid@iway.na 
	· Ds Philip Davids:
	philipdavids@gmail.com (In die Jaarboek is daar  ‘n .na te veel in sy adres.)


Sondag Onder die Kameelboom
  TC "Sondag Onder die Kameelboom" \f C \l "1" 
Ken jy die uitgesuigde lemoen-sindroom? Wanneer jy voel die lewe – vrou, kinders, werk, kerk, familie, en noem maar op – het alles uit jou uitgesuig; wanneer jy voel of jy nie die krag het om aan te gaan nie; wanneer jy soos die lemoen voel waarvan al sy sap uitgesuig is, en hy net reg is vir die asblik. Wat maak jy as jy só voel? Luister Sondagmiddag om 12:00 oor Kanaal 7 na Onder die Kameelboom wanneer hierdie saak bepraat word. 
Na inhoud 
Richard Osmer oor praktiese bedieningstake TC "Richard Osmer oor praktiese bedieningstake" \f C \l "1" 
· Danie Mouton (danie@ngkok.co.za) – oorgeneem uit OosKaap eNuus nr 6 van 2009

Op ‘n verrassende manier is Richard Osmer se nuwe boek, Practical Theology, An Introduction (2008), ook van beson​dere betekenis vir die gemeentedominee. Osmer is professor by die Princeton Teologiese Seminarium en bekend vir sy publikasies oor lering in gemeentes, soos A Teachable Spirit en The Teaching Ministry of Congregations. 

Hy beskryf die vier take van Praktiese Teologie op só ‘n manier dat mens net weet: dit is ook jou taak, die hele leierskap se taak, in die gemeente.  Osmer praat doelbewus van congregational leadership” waarin hy nie net met predikante rekening wil hou nie.

Na aanleiding van konflik in sy eerste gemeente rondom aanpassings op die terrein van die kerkgebou, verduidelik hy dat die teologiese take die volgende is:

1.  Priesterlike luister : “what is going on in this situation?”. Hierdie is die beskrywend-empiriese taak. Hoe verstaan en interpreteer ons in die gemeente hoe dinge in mekaar steek. Dit kan geskied rondom ‘n episode in die gemeentegeskiedenis, of vanweë ‘n situasie wat ontwikkel het, of na aanleiding van die konteks.

2.  Wysheid: “why is this going on?” Hierdie is die interpreterende taak waar deur middel van verskillende interpreterende lense gevra word na die dinamika van die gebeure.

3.  Normatiewe taak : “what ought to be going on?”. Hier is profetiese onderskeiding nodig wanneer oor die geïnterpreteerde praktyke gepraat word.

4.  Praktiese taak - dienende leierskap : “how might we respond?”. Hoe kan ons lei op ‘n manier wat getrou aan die evangelie en effektief is?

Gemeenteleiers as interpreterende gidse

Osmer werk met Charles Gerkin se konsep van die pastor as interpreterende gids. Die pastor het in die moderne wêreld sy outoritêre, hiërargiese gesag en dus sy “reg om gehoor te word” verloor. Dit open egter die moontlikheid dat die pastor meer in kontak met die leefwêreld van mense kan kom, in die vel van die konteks kan inklim, en saam met lidmate op reis kan gaan. Saam gaan hulle na ‘n nuwe landskap, verken dit, interpreteer dit en maak sin daarvan. In hierdie benadering word interpretasie die sentrale taak - soos beliggaam in die vier take wat hy identifiseer.

Osmer skryf oor mense as interpreterende wesens, en praat oor die spiritualiteit van gemeentelike leiers wat op ‘n toepaslike manier begelei deur dialoog tussen die leefwêreld en die normatiewe bronne van die Christelike geloof begelei. Hy doen dit op ‘n werklik verhelderende wyse.
Na inhoud
Global Day of Prayer 2009 TC "Global Day of Prayer 2009" \f C \l "1" 
· Louis Conradie: Koördineerder
‘n Gebed-sambreel oor al die kontinente op Pinkstersondag, 31 Mei 2009!

Die Global Day of Prayer (GDOP) het in 2001 in Kaapstad begin en het binne jare ontwikkel in die grootste gebedsgeleentheid nog. In 2008 het nie minder nie as 214 lande deelgeneem! Oral is gebid: sport stadions, katedrale, skole, pleine of soms sitkamers. Party plekke was daar ’n paar mense, soms tientalle, hondertalle, duisende of tien-duisende! Die inisiatief sal herhaal word tot in 2010 met die doel om miljoene Christene uit al 220 lande op die ses kontinente van die wêreld oor grense van kerke, taal en kultuur in gebed te verenig op dieselfde dag. 


Die gebedsfokus is om by God in te tree dat “…die magtige teenwoordigheid van die Here oral op die aarde geken (sal) word” (Hab 2:14). Verskeie internasionale gebedsorganisasies het reeds by die inisiatief betrokke geraak. Hulle wil ‘n “gebed-sambreel” oor al die kontinente span. 

Die drievoudige strategie skop af met die 10 dae tussen 21 en 30 Mei. Gelowiges word gevra om gebedskettings in soveel as moontlik plekke te vestig. Dit is op voetspoor van die eerste dissipels wat 10 dae in gebed deurgebring het terwyl hulle gewag het op die uitstorting van die Heilige Gees. Ons hoop om in al 13 streke van Namibië sulke gebedskettings georganiseer te kry. 

Op Pinkstersondag, 31 Mei, sal daar gelyktydig gebedsgeleenthede wees in kerke en openbare plekke dwarsdeur die land. Verlede jaar het nagenoeg 30 dorpe aan die gebedsgeleentheid deelgeneem – nie net groter plekke nie, maar selfs plekkies soos Koës, Schlip, Khorixas en Groot Aub. Ons vertrou dat meer plekke vanjaar sal inskakel, en dat boere en lodge-eienaars dit vir hul werkers sal moontlik maak om deel te neem aan GDOP.

In die 90 dae ná Pinksterfees sal daar ’n spesiale time of blessing wees waarin uitgereik sal word na noodlydendes. Hopenlik sal dit gelowiges help om hierdie uitreik-gesindheid ‘n lewenstyl te maak. Die nood van plaaslike gemeenskappe kan alleen maar verlig word deur die mense wat self ook daar woon.

Wat kan jy doen?

Wees ‘n vrywilliger om ‘n GDOP-geleentheid in jou gemeenskap te organiseer. Bevorder die inisiatief in jou kerk en werk. Swerf na www.globaldayofprayer.com vir meer inligting. Bronne en materiaal vir Namibië is tans in die proses van voorbereiding. Dit sal gedurende Maart 2009 beskikbaar wees. 


Kontak die GDOP Windhoek-kantoor vir meer besonderhede by 061 258006.

Na inhoud
Sending – ons en hulle? TC "Sending – ons en hulle?" \f C \l "1" 
· Henk Olwage – VGK-Omaheke; olwage@iway.na; www.omaheke.givengain.org 
Hier is ons besig met “sending”, en een van die dae word dit tyd vir “uitreike”. Die sendelinge en uitreikers word met vrae gekonfronteer, ook uit hulle eie binneste. 

“Is dit nie beter om hulle (soos hulle gelukkig is) te los as om hulle te probeer verander nie?”

Veral kerkmense (of onlangs gespeende kerkmense) vra hierdie vraag die afgelope tyd. Dis nogal moeilik om te antwoord, omdat die vraag soveel veronderstellings bevat! En lompvoet om ‘n vraag te wil antwoord oor verskillende paradigma’s heen.  Kom ons kyk waar ons daarmee kom -

· “Hulle en ons”  Hoe bedoel jy, wie is ‘hulle’? die Boesmans, die Herero’s, die Moslems, die Kurde, die kriminele en/of die regering, jou skoonfamilie ( ?  Wie is ‘ons’? Volk? Kerk? (Westerse) kultuur? NGK? Sendelinge? Christendom? Die ouens met dieselfde waardes? Ek raai maar. En….  waarom “hulle” en “ons”?
· “Om hulle te los soos hulle is”. Mense en kulture is lewende en bewegende entiteite. Ons speel almal op mekaar in en veranderings vind gedurig plaas. Om geen invloed uit te oefen nie, sou mens in ‘n spook moes verander. Selfs dan nog sou jy konsternasie veroorsaak! Die vraag is net, watter soort invloed? Wie is jy tussen andere? Sout en Lig?
· Elke mens en groep het sy dinamiek. Sy wanhoop en hoop, sy vrede en sy vrese, sy soms geheime wense, gesondheid, siekte en dood, sy eie dieper dors. En die werk van Gees, die wind wat waai waar Hy wil en wat ek of jy nie gaan keer nie.

· “Probeer”. Klink nogal na ‘n wanhopige poging. 
· “Verander”. Is jou denkraamwerk dalk gevorm deur ‘n era van politieke eksperimente? Idees van ‘ontwikkeling’?
· “Gelukkig”.  Daarby moet mens dalk baie nuanse voeg. Hoe gelukkig is jy? Mattheus 5 gelukkig?

So dertig jaar gelede was daar die ‘urban legend’ van die sendeling (gewoonlik was dit iemand se familie), wat na 30 jaar tou opgegooi het, baie gewild, want dit het toe gepas. Missions go wrong. Playing in the Fields of the Lord (het julle ook destyds die fliek gesien?) Ons generasie is deur dié soort ding gevorm. Intussen het die wêreld-atmosfeer baie verander, sy bevolking baie meer geword en die kennisrewolusie is met ons. Ons dink ook bietjie anders. Torings het geval en daar is oorlog gedreig oor ‘n spotprentjie. Baie mense is bietjie bang vir godsdiens-wrywing. Richard Dawkins probeer almal oortuig daar is geen God nie en dat dit maar beter so is. Is ‘sending’ nie dalk iets van die verlede, in die evolusionêre voortgang van ons bestaan nie? 


Ek wil geen vinnige antwoorde gee nie, behalwe om ‘n paar van die vrae te bevraagteken. Want die eerste ongehoorsaamheid aan God het immers plaasgevind in antwoord op ‘n vraag met ‘n verdraaide veronderstelling: “is dit waar dat God gesê het…?” 

Klim bietjie saam met Jesus daar op die berg (weer Mt. 5), met die skares wat onder wag, Jesus wat gaan sit, sy mond open en sy dissipels leer. 

Begin nou jou vraag: “is dit nie beter………” 

(- Oorgeneem uit Omaheke Gebedsbrief van 1 Maart 2009) 
Na inhoud
Shadrack – sy siekte eis sy tol! TC "Shadrack – sy siekte eis sy tol!" \f C \l "1" 
· Prof Jan van der Watt - Oorgeneem uit Teo, Nuusbrief  van die Fakulteit Teologie aan UP- www.teo.co.za
Die storie tot hier in ‘n neutedop: Shadrack Muvabandi het September 2008 sy doktorsgraad in Nuwe Testament aan die Universiteit van Pretoria behaal. In die intensiewe eenheid van die Johannesburgse Akademiese hospitaal is sy toga om hom gehang en kon hy sy sertifikaat vashou vir ‘n foto. ‘n Paar dae later is hy in dieselfde bed oorlede. Shadrack was ‘n Rwandese vlugteling wat in die RSA beland het waar hy onder uiters moeilike omstandighede sy gesin onderhou het – maar ten koste van sy gesondheid.
Shadrack was ‘n diabeet en het sere aan sy voet begin kry. Die eerste maal toe hy dit vir my gewys het, was dit ‘n klein grys kolletjie met ‘n rofie op. Elke keer wat Schadrack daarna gekom het, het ek gevoel of daar ‘n stukkie van my hart afskeur. ‘n Paar maande later het hy kruppel daar aangekom... die seer was groter. Toe met ‘n kierie en die laaste paar maal met ‘n rystoel. Die seer was toe so groot dat ‘n mens die senings kon sien. My dokter-dogter het net haar kop geskud en gesê, “Pa, dis verby. Hy sal nooit weer loop nie”. 

Gideon Kok (predikant van Mondeor-gemeente) het sy bes probeer en ek het hom by die beste spesialis wat ons kon opspoor gekry. Almal wou help. Maar snaaks genoeg het Schadrack sy afsprake gemis. Ek het bietjie vererg gewonder waarom... ‘n mens doen al die moeite en dan wil die man nie gesond word nie, het ek stilletjies hier binne my gedink. Die waarheid sou na die tyd stadig en hard by ‘n mens insink. Schadrack se kinders moes universiteit toe, nee, hulle moes eet. Hy kon met sy siekte nie meer mark toe gaan om sy groentetjies te kry nie... en hy het nie meer geld gehad om ‘n taksi na die hospitaal te betaal nie. Die geld was op ander plekke nodig, vir sy kinders, het hy gedink. Intussen het die onversorgde siekte hom stadig opgevreet


Die laaste maal toe hy by my kantoor uitsukkel met sy rystoel het ek trane in my oë gehad. Hy het oor sy “nuwe lewe” in Suid-Afrika gepraat. My drie seuns was ‘n Sondag of wat oppad van die kerk af huistoe. ‘n Kar het langs hulle stilgehou, ‘n man het uitgespring, sy jongste deur die kop gesteek met ‘n mes. ‘n Paar dae gelede het ons hom begrawe... sê hy met ‘n krakerige stem. Die knop in my keel was te groot om eers iets krakerigs uit te kry. Hulle het niks gesteel nie, het net weer in die kar gespring en weggejaag. “This is too violent country, My Professor. One cannot live here”, was woorde wat in my gemoed ingebrand sal bly tot ek self eendag nie meer daar is nie. Dit komende van ‘n man wat uit Rwanda gevlug het vir sy lewe. 

Hoe gaan dit met jou vrou, vra ek toe. “Not good”, was die kort antwoord. Die SPAR waar sy gewerk het het tot op die grond afgebrand. Sy het nie meer werk nie en hulle het ook nie meer die R3000 ‘n maand nie. Sy soek maar weer plek om te werk, maar het nog nie weer iets gekry nie.

So, met ‘n donker wolk in my gemoed, sien ek hom met sy rystoel in die gang voor my kantoor wegry... die laaste maal. Sy proefskrif is klaar en ingedien. Hy gaan oor ‘n paar maande ‘n doktor in teologie wees. Maar hoe loop God se paaie met mense? Hoe kan Hy toelaat dat sy kinders so van een dal van doodskaduwee na die volgende loop. Maar soos Schadrack daar weggery het, het sy woorde agtergebly... “My Professor, God knows, and I believe”. Daarmee was alle vrae, alle onsekerhede altyd bygelê. Ons hoef nie verder te wonder of te gesels nie. 

Die volgende kontak oor hom was nie van hom nie. Gideon bel my... Schadrack is baie siek. Hy lê in intensief met iets soos sistemiese infeksie. Die kieme van die wonde aan sy voete is nou sy hele lyf deur. Alles in hom is nou ontsteek en siek. Hy sou vir ‘n klein rukkie effens beter word, maar is ‘n paar dae nadat hy doktor in Teologie geword het, dood... ‘n skaduwee-geraamte van die eens gestette en trotse Schadrack.     

Schadrack sal seker nie weet nie, maar sy pyn, maar ook sy vertroue in God het mense aangeraak... vir “Christian, Gideon, vir elkeen wat ‘n appel by hom gekoop het, vir my. “God knows”.

( – Prof Jan van der Watt het pas ná 23 jaar afskeid geneem van die Tukkie-kampus om ‘n pos in Nijmegen op te neem.) 
Na inhoud
Gebed is... (II) TC "Gebed is... (II)" \f C \l "1" 
Nadat André Theron (Pionierspark) onlangs ’n gebedskonferensie in die Kaap bygewoon het, het hy teruggekom met wat hy noem “baie handige en aktuele ‘gereedskap’ wat in 2009 tot kollegas en lidmate se beskikkking is as dit kom by Gebed”. Hy het verlede week vertel van ‘n aantal webblaaie waar jy kan gaan swerf. Hierdie keer vertel hy van ‘n klompie goeie boeke soos hy dit op (dr) Quintus Heine se gebedsblog gekry het. (Loer gerus in by www.communitas.co.za/gebed/. “Daar is baie bekende boeke wat nie hier verskyn nie , maar ek het aanvaar dat dit nie nodig is om hulle te noem nie,” sê Quintus.

· The Hour That Changes the world; Dick Eastman -Steeds een van die moderne klassieke werke wat gelees moet word. 
· Christian Prayer for Dummies (Paperback); Richard Wagner. Dalk help dit rekenaar”funkies” om te bid? 
· A Personal Handbook on Prayer; James Wilmot. ’n Saamgestelde handleiding oor gebed wat ’n verskeidenheid spiritualiteit insluit. 
· Enige boek wat die klassieke Andrew Murray of EM Bounds geskryf het, kan maar gelees word. 
· Prayer; Richard Foster. Hierdie bly ’n moderne klassieke werk wat die moeite  werd is om te lees. Lees ook sy boek oor Celebration of Discipline. 
· Prayer; Philip Yancey. Ek het dit nog nie gelees nie, maar lees gewoonlik al Yancey se boeke.
· Gebed; Johan Smit. Johan Smit het ’n saamgestelde boek in Afrikaans laat verskyn. 
· Gebed van die Hart; Willem Nicol. Een van sy boeke wat oor die kontemplatiewe gebed handel. Wat die boek vir my besonders gemaak het, is sy verwysing na klassieke Vaders in ons tradisie. 
· Spiritual Intimacy with God; Alice Smith. ’n Welkome boek wat handel oor die diepe verhouding tussen God en sy kind. 
· Emotionally Healthy Spirituality;  Peter Scazzero. Dit was vir my die boek van die jaar wat ek verlede jaar gelees het. ’n Moet vir elke Christen. Dit gee vars en gebalanseerde insigte oor spiritualiteit. 
· Dialogue with God; Mark Vinkler. Dit gaan oor gebed as dialoog tussen mens en God. 
· Signpost to Spirituality; Trevor Hudson. Al is dit reeds in 1995 uitgegee, bly dit vir my ‘n moet om te lees. Alles wat Trevor Hudson geskryf het  kan maar gelees word.
· Reaching Out; Henri Nouwen. Beskryf drie bewegings in die spirituele lewe. ’n Moet om te lees.
· The Gospel of Prayer; A Wieand. ‘’n Klassieke gebedswerk (wat in 1953 verskyn het) wat omvattend oor gebed handel , veral uit die lewe en leringe van Jesus.
· Peolple in Prayer;  John White. Hierdie verduidelik oor hoe verskillende  mense indie Bybel gebed beoefen het. Dit kan ook as preekreeks aangebied word.
· Om te bid; JI Packer. JI Packer het al baie klassieke werke geskryf . Hierdie een is nie ‘n uitsondering nie. (Nuut vertaal). 
· Active Spirituality; Kent ira Groff. Hierdie is ‘n Alban Instituut boek wat oor geloofsdissiplines handel, wat gerieflik in ‘n gemeente in ‘n kursus omgeskakel kan word. ‘n Kosbare boek om deur te werk.
· The practise of the presence of God; Brother Lawrence. Natuurlik is dit ‘n moet om te lees!!!!!
· The 21 Most Effective Prayers of the Bible; Dave Early. Hierdie is ‘n interessante boek wat handel oor 21 gebede in die Bybel en wat ons daarby kan leer. Dit kan ook handig in ‘n gemeente in ‘n reeks aangebeid word.
· Prayer; Karl Barth. Op my rak staan die Nederlandse  weergawe “Het Gebed” Dit is regtig ‘n goeie boekie om te lees.
· Die Gebed wat die Wêreld Omspan; Helmut Thielicke. Ek sien dat die klassieke werk oor die Onse Vader weer gepubliseer word. Lekker Bybelstudie/ preekstof!!!! 
· The Contemplative Pastor; Eugene Peterson. Hierdie is een van sy boeke wat handel oor die Kuns van spirituele begeleiding . Lees dit!!!

Hou Feldmuis verder dop vir kursusse wat beskikbaar is.
Na inhoud
Nuut by CLF TC "Nuut by CLF" \f C \l "1" 
Paasfees is die belangrikste moment in die kerklike jaar. Deur Woord, sang en nagmaal word die kruisiging en opstanding van die Here Jesus herdenk. Gewoonlik kom die sewe kruiswoorde ook aan die orde.

Die Christelike Lektuurfonds (CLF) het pas ‘n nuwe publikasie bekendgestel. Seven words from the Cross; 36 bladsye; R39.50.  Dit is saamgestel deur die Sokhanya Bible School. Die boek gee waardevolle riglyne oor die regte verstaan van Pase en hoe om dit behoorlik te vier. Nie net is dit ’n handige hulpmiddel vir geestelike leiers nie, maar enigeen wat ’n dieper verstaan van die Pase verlang sal daarby baat. 

Skakel Esther by 00 27 21 864 6964 of epos na info@clf.co.za.
Na inhoud
Ons bid vir die wêreld TC "Ons bid vir die wêreld" \f C \l "1" 
· Thijs van der Merwe – aan die hand van Patrick Johnson en Jason Mandryk se Operation World 
Burundi Oppervlakte: 27,834 vk. km. Bevolking 6,695,001 (2000). ‘n Bergagtige vrugbare land op die oewer van die Tanganjika meer, suid van sy "tweeling" Rwanda. Vir 400 jaar het die Tutsi geheers oor die Hutu meerderheid en die politieke lewe van Burundi gedomineer. Na onafhanklikheid van België in 1962, is die Tutsi konstitusionele monargie vervang deur ‘n republikeinse militêre regime in 1966. ‘n Afwisseling van een Tutsi-gedomineerde regering of militêre regering na die ander het die Tutsi dominansie in stand gehou in die weermag, handel en onderwys. Menseregteskendings was algemeen en die Hutu het een na die ander pogings aangewend om die juk af te gooi; in 1972, 1988, and 1993-95. Telkens gevolg deur hakkejagte. Sedert 1988 was daar tye van magsdeling. Die Groot Mere-oorlog is ‘n voortdurende bron van wapens en soldate vir die burgeroorlog in Burundi wat internasionale pogings tot mediasie altoos in die wiele ry. Een van die wêreld se armste state. Minerale bronne is swak ontgin. Gronderosie is ‘n nypende probleem. Etniese konflik het 1.7 miljoen mense verdring en gelei tot internasionale sanksies teen die regering in 1996, met ernstige gevolge vir die bevolking wat die grootste gross verarm en afhanklik van voedselhulp gelaat het. Vryheid van godsdiens. Christene 90.06%; Trad. etnies 6.72%; Muslim 3%; Baha'i 0.08%; Hindu 0.08% en nie-Godsdienstig/ander 0.06%

Tree in vir: 1 Versoening tussen Tutsis en die Hutu en vir die herstel van vrede. Dusver het alle internasionale pogings om vrede te herstel misluk om die rebelle uit Hutu geledere na die samesprekingstafel te bring. 2 Herlewing in die 1950s het groot seën gebring en kerkgroei - ‘n generasie later was die land fisies, moreel en geestelik verwoes. Die kerk is die enigste organisasie wat dalk kan slaag om versoening aan te help. Net ‘n wonderwerk sal die strydende faksies ‘n punt kan bied vanwaar gesoek kan word vir oplossings. Bid vir bevryding van die bose, afguns en skuldgevoelens vanweë die verlede. Dat mense deur die bloed van Jesus gereinig kan raak. 3 Protestantse en Roomskatolieke leiers was uitgesproke teen etniese haat en die sg ‘etniese reiniging’, maar talle is gedood of uitgedryf as vlugtelinge. Baie kerke is verwoes in die konflikte. Bid vir eenheid, liefde van Christus en die moed om die beswil van die land na te jaag. Bid vir groei in die Kerk en ook dat die kerk die skoolsisteem sal kan herbou wat tot niet is - die staat het moed opgegee daarmee en die kerke se hulp ingeroep. 4 Leierskap vir die kerke is ‘n skaars kommoditeit; vervolging en die sluiting van seminaries en Bybelskole het die ontwikkeling van nuwe geestelike leierskap afgesny. Bid dat teologiese skole heropen en vir die herinstel van onderrig en genoegsame geesvervulde dosente. Bid ook vir die effektiewe herinstelling van die Ekstensieprogramme van Teologiese opleiding. 5 Te midde van die lyding het die evangeliese Christendom aanhou groei. Bid vir gelowiges wat getroue getuies sal word te midde van voortgaande etniese konflik.

Na inhoud 

Giggel TC "Giggel" \f C \l "1" 
‘n Passasierstraler moes deur ’n kwaai donderstorm vlieg . Die passasiers is redelik rondgegooi deur die turbulensie . ’n Jong meisie sit langs ’n predikant en vra hom met ’n bewerige stem: “Dominee, kan jy dan nie iets oor hierdie storm doen nie?” 
Waarop hy antwoord: “Dame, ek is in Bemarking, nie Bestuur nie .”
Na inhoud
Met Feldstraat-liefde
Die Feldmuis
Kuier ook op ons webblad 
	Het jy ’n bydrae te maak vir Feldmuis? 

	Praat met hom per epos by Feldmuis-interaktief of sms na 081 127 1608. 

	Anonimiteit word gewaarborg vir wie dit verkies.

Die Feldmuis sê…

